
بـاز

ڕەگەزی باز

 

بەفر و باران  و درەخت  و تەمتوومانە

ڕەگەزی باز، هەندێ  جار دەڵێی لە بایە

هەندێ  جاریش لە برووسك

هەر شتێ  بەرز بنوێنێ 

ڕەگەزی باز، ئەلەوێدا سەر دەردێنێ  

سەحەرەكانی باز

بیر لەو هەموو ساتانە دەكاتەوە

چەند سەختەندازی بڕیوە

بیر لەو ئاسكانە دەكاتەوە 

كە بە شاخەوە هەڵدێران

ڕامانێكی قووڵ دایدەگرێ 

گوێبیستی ناخی خۆی دەبێ 

لە شەققەی باڵ دەداو دەفڕێ 

فڕینەكانی باز

ئاسمان، بەشی مەودای باڵەكانی ناكا

لەوەوە دێت

كە ئەو دەیەوێ  هەمیشە بەرز بفڕێ 

بیر لەو ترۆپكانە دەكاتەوە 

دیارن  و دیارنین

بیر لەو ڕووبارانە دەكاتەوە 

كە بەسەریانا ڕەت نەبووە

بیر لەو بارانانە دەكاتەوە 

كە جەستەیان نەشووشتووە

باز كە دەفڕێ ، ئەوساكە زەوی دەناسێ  

سەفەرەكانی باز

كەس نازانێ،  سەفەری باز بۆ كام لایە

بۆ كام كێڵگەی هەورو بایە

سەفەری باز، هەمیشە بۆ نادیارییە

بەرزبوونەوەكانی باز

كە تێكەڵی هەور دەبێ  

جەستەی دەبێتە چلوورە

كە تێكەڵی باران دەبێ  

ئەوسا پەڕوپۆ دەردەكا

كە تێكەڵی بەفر دەبێ  هاڵەكۆكێكی سپییە

كە تێكەڵی چیا دەبێ  

دەبێتەوە بازی جاران

كاتێك قاچی، دەكەوێتەوە سەر زەوی

كۆتایی دێ 

سەراوەكانی باز

كە دەچێتەوە دەبێ  بە كۆمەڵە تیشكێ 

هەر تیشكێكی ڕەوە مەلێ 

كە باز دەچێتە سەراوەكان

جگە لە جوانیی هیچی دیكە نییە 

بێچووەكانی باز

باز لە پەنا هەر هەورێ،  هێلكەیێكی داناوە

لەژێر هەر پەڵە بارانێ،  نەوەیەكی شاردۆتەوە

باز لە پەنا هەر كەڤرێكا، بێچوه كى دروستكردووە

باز لەبن هەر رەوەزێ ، پەڕێكی جێ هێشتووە

باز لە نەوەیەكە بڕانەوەی بۆ نییە 

خەمەكانی باز

گەورە خەمی باز ئەوەیە

لە بەرزەفڕینی خۆیا، هەرگیز تەواری لا نییە

چونكە بەرزەفڕی، پێویستی بە تەنهاییە 

نهێنییەكانی باز

نهێنییەكانی باز ئاشكران

بە قەد دەریاكان گەورەیە، كە لە چاو ون دەبێ 

ئاشكراییەكانی باز نهێنین

نهێنییەكانی باز، وەك دەفتەری سیحر وایە

كە دەیكەیتەوە باڵ دەگرێ  

تەنهاییەكانی باز

تەنهایی باز لەوەوە دێت

كە ناگاتە دیوە دوورەكانی ئاسمان

لەوەوە دێت جارێكی دی، نەگەڕێتەوە سەر زەوی

لەوەوە دێت كەون بەشی باڵەكانی ناكات

تەنهایی باز كوشندەیە

كە كەسێ  وەك خۆی نابینێ 

بەو تەنهاییەشەوەیە كە باز، بازە 

گریانەكانی باز

باز لە هێلانەیا دەگریێ 

باز كە بەسەر ترۆپكەوەیە دەگریێ 

باز كە بە سەراوەكانەوەیە دەگریێ 

كە پێی دەگاتە سەر زەوی دەگریێ 

هەر كاتێ  باز باڵی لە شەقین بكەوێ 

گریانی كەون دادەگرێ  

مەعشوقەكانی باز 

ئەو رۆژە كە مەعشوقەكانی خۆی 

بردە سەفەری بەرزەفڕی

هەموو لە خۆرەتاو سووتان

مەعشووقەكانی باز، باران بوون چوونەوە هەور

مەعشووقەكانی باز، باخچە بوون چوونەوە دارستان

مەعشووقەكانی باز، وێنە بوون چوونەوە ئاوێنە

باز ئێستاكە تەنهاترين عاشقه  

یاداشتەكانی باز

یاداشتی باز بریتی بوو، لە تیشكی چاو

بەسەر زێيه  زيوه كان

لەو ڕۆژەوەیە ئەم كەونە 

شەوق و شەباقەی ئەزەلە

تاریكی تیادا نەماوە

یاداشتی باز ئاگرێكی ئەزەلییە

لە شریخەی باڵەكانیدا هەڵدەچێ  

پاییزەكانی باز

پاییزی باز، كە بەهار دێ  دەست پێدەكا

كە بەهار دێ،  گەڵای ڕۆحی ئەو دەوەرێ 

چونكە لە بەهاردا، سەفەرە دوورەكانی خۆی دەكاو

ناتوانێ  تێری چەمەن بێ  

ڕەنگەكانی باز

كە دەچێتە ناو دڵی خۆر

ئەوسا دەبێتە باخچەی ڕەنگ

باز كە لە چاوان ون دەبێ 

ئەوسا دەبێتەوە شەبەنگ

باز تەنها لە بەرزیدا ڕەنگی هەیە

ئەو كاتەش دونیا خاڵی دەبێ  لە ڕەنگ 

بارانەكانی باز

بازی بازان، تەنها دوو باران دەناسێ 

بارانێ  لە پیری 

كە چاوی پڕ شەوق و گەشی ئەو تەڕ دەكا

بارانێ  لە بەرزی، كە باڵی شەڵاڵی فڕین دەبێ 

سەردانی ئاوێنەی خوا دەكا

سووتانەكانی باز

ئاوازی لە باران، دەنووكی لە زێڕی خۆرەتاو

دووباڵی، لە زیوینی چیاو هەبوونی لە ترۆپك

ئەو شەوە خەمێكی كوشندە، فڕینی دەسووتان

ناڵەیێكی سەردا وەك ناڵەی نەوای نەی

وەك باخی نقووم بوو لە پاییز

ئەو شەوە مانگ ڕما

باز فڕی.. هەر فڕی و هەر فڕی

تا گەیشتە سكڵی خۆرەتاو

لەو سەرەوە 

خۆڵەمێشی گەرمی بازی من هاتەوە

زیندووتر لە باخی جاویدان 

ئێوارەكانی باز

باز سپێدەكانی خۆی سپاردە گیا

لە ئێوارەكاندا چاوە گەشەكانی دەكاتەوە

باز سپێدەكانی داوە بە شەهێن

لە ئێوارەكاندا دڵی دەكاتەوە

باز سپێدەكانی خۆی داوە بە چیا

لە ئێوارەكاندا دڵی دەكاتەوە

هەڵدەفڕێت و گیانمان پڕ لە حەنین دەكا 

تووڕەییەكانی باز

باز لە تووڕەبووندا 

دەكەوێ   و هێزی باڵەكانی دەشكێ 

باز لە تووڕەبووندا 

چاوە گەشەكانی كز دەبێ 

باز لە تووڕەبووندا، بەرزایی لەبیر دەچێ 

باز لە تووڕەبووندا ترس دایدەگرێ 

باز تەنها بە ڕامانەوە بازە 

دەتوانێ  بەرز بفڕێ  

كەوتنەكانی باز

كە بوومەلەرزە لوتكەكان ڕادەماڵێ،  باز دەكەوێ 

ترۆپك  و یاڵ ئازیزترین كتێبی بازە

كە لافاو دارستانەكان دادەپۆشێ ، باز دەكەوێ 

درەخت خۆشترین ماڵی بازە

كە زریان دامێن دادەگرێ،  باز دەكەوێ 

باز بە دامێنەوە جیاوازی 

له  بەرزی  و نزمی خۆی ده كا  

غەریبییەكانی باز

ئێوارە بوو باز هەڵفڕی

ئەوە دوا فڕینی بازم بو و 

دوا گەشتی بۆ ڕامان

باز لە تاقی دووری ئاسمان

ناكاو زەوی بیر كەوتەوە

لانەو ترۆپكی هاتەوە یاد

هێندە بەرز بووبۆوه  

ئەندێشەی زەوی بۆ نەدەكرا

غەریبییەك دایگرت

هێندەی دی بەرزی ئاسمانەكانی كردەوە 

باڵەكانی باز

پەڕی باڵەكانی ئەو بازە

هەندێ  لە دەریاو

هەندێكیشیان لە بنی قەڵادا ڕسكاون

لەبای تووش  و وەیشوومەی ئاسمانان

بڕستی ئەبەدو ئەزەلیان گرتووە

هەر بۆیەش باز نییە، لە زەوی كەوتبێ 

یەكە یەكەیان لە ئاسمان مردووە 

ئەشقێنی باز

دەنووكیان تێكەڵی مەی دەكەن

شاباڵیان لە خەنەی ناوماڵی 

ئەرخەوان سووردەكەن

خۆیان بۆ ماچ  و مووچ

ئامادەی فڕینی ئەبەديی، دوور دەكەن 

خەڵوەتەكانی باز

كە بازی ناو بازان 

ئێوارە دەسپێرێتە باڵ  و شەوانە دێتەوە

دەفتەری كرێشمە و ڕامانی خۆی دەكاتەوە

بە دوای دوورترین شوێن دەگەڕێ  

كە هەیەو نایگاتێ 

بە دوای كپترین یاڵ دەگەڕێ   و دیار نییە

بە دوای توندترین با دەگەڕێ  

تێكەڵی ببێت  و نایبینێ 

كە چاو لە ڕامانی زۆر قووڵی بەردەدا

سپێدە گەیشتۆتە سەرشان  و لاباڵی

دووبارە لە شەقەی باڵ دەدا 

گۆرانییەكانی باز

باز بە باڵ گۆرانیی خۆی دەچڕێ

لە كاتی چڕینا باڵ دەگرێ 

تا دەگاتە خۆرو ئاگری ئەزەلی خۆی دەگرێ 

تا ئەبەد دەبێتە فەنەر و شەوق و نوور

لە شەوی بەفراوی، ناو فەزای بێ  سنوور 

زیندانەكانی باز

گەورەترین زیندانی بازان

ئەو ڕێیانەن ئاسمانیان، بە ئاستەم دیارە

ئەو شەوانەن، سپێدەیان بەسەرا نایێ 

گەورەترین زیندانی بازان

ئەو نیشتنەوە بێ  ئاكامانه ن 

فڕینیان بەدواوە نایێ  

وەسیەتەكانی باز

پیری هات ئیتر باز پەڕپەڕی باڵانی 
بە دەستی زریانێ  خستەوە كاڵانێ  

بە باران دوا وەسیەت
دوا قسەی بۆ تەوار ناردەوە

ئەوە بوو:
مەنیشن لە نیشتن، لوتكە ڕێزتان ناگرێ 

چون ژیان هەر بە فڕینەوە جوانە

كتێبەكان

كتێبی ئاو

لە ناوەندی زێ   و زێباری خاكی شكاو 

پەیكەرێكم بۆ باران، لە گیا دروست كرد

بەدیارییەوە هاوارم كرد، ئەی ئاو ئەی ئاو 

تۆ ڕەمزی حیكمەت  و پیرۆزەی ئاسمانی

كەچی ئێمە دەتخۆینەوە 

بێباكانە چڵكی دەروونمان 

بە پاكترین دڵۆپی تۆ دەشۆینەوە 

كتێبی فیراق

قامیشەڵانێكی سەوزی تەژی نەوا 

لە غەریبستانێكی دوورو گریانبارا 

هەمیشە لەبەربا پەڕپەڕ دەبێ  

هەر پەڕێكی، دەچێتەوە نیشتمانێ  

هەرحەرفێكی، گریەی ناو سینەی ئینسانێ  

كتێبی ساقی 

ئەوەندەی جام نابووە ناو لەپی 

لە پشت پەردەی جوانییدا 

دەتگوت كاسەیێ  كەوكەوە 

پڕ لە شەڕاب، پڕ لە بخووری ئاسمانی 

كە هەڵدەڕژایە ناو كۆڕی مەی بەدەستان

دونیا یەكپارچە سوور دەبوو 

بەڵام ئاخ یادەوەریم 

بەسەر گۆڕەكەی خەیامدا 

تا دەهات كپ  و دوور دەبوو 

كتێبی نیتشە 

هەموومان زنارەكەی زەردەشتمان، لە كەمەر كردو 

لە ئاوبارە پیرۆزەكانەوە

بەرەو كچی خۆرەتاو وەستاین 

شەوێكی درێژو تاریكمان 

بەسەردا هات غەرقی ئەبەد بووین 

تا ئێستاش بە ماڵەكەی خۆمان ناكەوینەوە 

لە بەڕیای ئەم وجوودەدا 

بێهوودە دەسووڕێینەوەو ناگەینەجێ  

هەرگیز ناگەینەجێ ، هه رگيز 

كتێبی مەلەكوت 

كە با هەڵدەكات و ڕێ  ڕێ ، دەچێتە ناو خوێنمانەوە 

هەست بە دێڕو پیتی نادیاریت دەكەین 

لە كوێی هەمیشە تێكەڵی، هێمنی خاكمان دەكەی 

دەمانبەیەوە تەنهایی 

دەمانكەیەوە بە گیاو باوەشێ  ئێسقانی پەڕپووت 

تۆ لە كوێی؟ ئەی جوانترین شاهی مەلەكوت 

كتێبی نەی 

ئەو شەوە بایێكی كوشندە 

خەم پڕژێنی چیای دەكرد 

كۆتەرەو كۆنە درەختی 

دەبردەوە ناو ماڵی عەدەم 

نەوایەك داگیرسا 

كە ڕۆحی مرۆڤی دەخستە لەرزەوە 

لەو شەوە پڕ سام  و شكۆیە بوو 

كە نەوای غەریبی پشتاوپشت 

نەوە بە نەوە هاتووە 

تێكەڵی ڕۆحی ئینسان بووە 



20

كتێبی شەراب 

پەیمانێكی موقەدەس بوو، لەگەڵ شەیتان 

وەكو چەند پۆلیە فاوستێ  

بۆتە زیوی زەینی ئینسان 

بۆتە شەوقی دڵی كەون  و سپێدەی بیر 

هەزار ساڵە پەڕەی پەمەیی و هەناری 

ئەم كتێبە هەڵدەدەینەوە 

دێڕێكمان پێ  نەخوێندراوە 

دەیخۆینەوە ئەویش ئێمە دەخواتەوە 

وەك دوو دۆستێ  ناكۆك  و دژ

نە پێكدەگەین نەتێكدەگەین 

لە یەكتریش نابینەوە

                             كتێبی زەعیم 

هێشتا زەعیم لە ماڵەكەی هەموومانە 

لە هزرمان دێتە دەرێ،  دەكەوێتەوە ناو دڵمان 

كە لە دڵمان دەریدێنین، دەكەوێتەوە ناو سەرمان 

زەعیم وێنەی لە دەفتەری هەموومانە 

زەعیم بۆتە ئەبەدی لە شارەكەم 

زەحمەتە وا زوو بیر بچێتەوە 

زەعیم لە مێژە مردووە 

بەڵام ئێمە پێمان وایە 

هێشتاكە هەروا زیندووە 

كتێبی مردووان 

ئێمە هەمیشە لە قەڵاوە، سەیری مانگ دەكەین 

پێمانوایە ئەوێ  كۆتایی دونیایەو 

ڕوونایی مانگ، لەوێ  زیاتر جیلوەی هەیە 

لەوێ  بەرەو خلود دەچین 

نەمانزانی سینەی ئایندە، پڕی مانگی جوانە 

ئێستا كار لە كار ترازاوە ،لە قەڵاشەوە دابەزین 

ئەو مانگە هەر لە خوێن و بوونمانا دەژی 

بۆ ئایندەش بەڕێ كەوین 

ئەو مانگە هەر لە گەڵمانە 

تا ئێستاش خوانی ڕابردوو 

بۆ ئێمە هه ر وەك خۆی جوانە 

كتێبی وەسوەسە 

نیوە شەوێك سەیری ئاوێنەم كردو

بیری زولەیخا كوشتمی 

لە ئاوێنەكەم نزیكتر كەوتمەوە 

زولەیخا وەك بەفر توایەوە 

نزیكتر كەوتمەوە زولەیخا هەر نەما 

كە دیقەتم كرد لەیەك كاتدا 

هەم خۆم بووم و هەم زولەیخا 

لەو ڕۆژەوە من یوسفی نەرسۆسم 

كتێبی گریان 

دەستێكە هەمیشە لە ئەژنۆ 

دڵێكە مەكۆی خەمان 

سینەیێكە لەكۆست  و كوتان 

ئای دایە چەند یادت دەكەم 

كتێبی منارە

هەموو تەمەنی 

بۆ ڕمان  و هەڵوەرین تەرخان كردووە 

هەموو خشتەكانی بۆ شكان 

هەموو بینایی بۆ ڕمان 

وەك كچێكی قەیرە 

هەر لە یەكەم عەشقیدا دەژی 

نە لە پێ  دەكەوێ،  نە هەڵیشدەچێ  بۆ ئاسمان 

كتێبی نەیژەن 

كە با هەڵیكرد زۆر گەڕاین 

بەدوای قامیشێ ، دڵمان ئاسوودە كاتەوە 

بەڵام كە نەی، بە جلی پاییز هاتەوە 

ئێمە تازە لە ناشتنی 

تەرمی نەیژەن بووبووینەوە 

كتێبی ئاوی میری 

قەڵەمەكەی لە ئاوی میری هەڵدێنا 

دەشتایی دەنووسیەوە 

دەمی لە دەمی حاجیلەكان دەناو 

لەبەردەم باخی شار دەچەمایەوە 

دێ  دێ   و گەڕەك گەڕەك  و ماڵەوماڵ 

دڵۆپ دڵۆپ، دەڕژایە خوێنی شارەوە 

سەری لەشارستانیەت سپیی بوو 

كتێبی خانمان 

كە پڕ دەبێ  لە خوێن، دەیپەرستن 

دەیكەن بە تەوتەمی خۆیان 

هەر بەو خوێنەوە، دەچنەوە باخچەكانی ئەپیكۆر 

تا گوڵی ئاڵی جەستەیان ئاو بدەن 

دەبێ  ئەو تەوتەمە 

لە ڕۆحیان بەتاڵ بكەن 

كتێبی ئەشكەوت 

دەنگێك هەمیشە بانگ دەكا 

سەدایەك هەمیشە دێتەوە 

كەڤرەكان بانگ دەكەن 

سەداكان دێنەوە 

گیاكان كەروێشكە دەكەن، سەداكان دێنەوە 

ئەمە غەرق بوونێكی قەدەرییە، كە ئینسان 

بە تەنها گوێی، لە سەدای خۆی ببێتەوە 

كتێبی سیحر

كە دەكرایەوە هەموویان 

بۆدلێر، ڕامبۆ، بورهان جاهید 

یەك یەك لەنێو پەنجەكانیا، دەكەوتنە خوارەوە

دونیا پڕ دەبوو لە جادوو 

لە سرووتی جوانیی بخوور 

كە دادەخرا، گەڵای شەو هەڵدەوەری 

بخورێكمان دادەگیرسان 

لە ناو ناڵەو دەفی دەروون 

لەگەڵیانا رادەبردین 

پاشان بەرەو فەنا دەچووین 

كتێبی ڕۆح 

بەر لە هەزاران ساڵ بوو شكا 

هەر پارچەی كەوتە جەستەیێ  

ئێستێش كە مرۆڤ هاواردەكا 

شكانێ  دەزرینگێتەوە

لەشكانی ئێسقان دەچێ  

لەشكانی دەقی گوڵەگەنم دەچێ  

كە با بە سەریا هەڵدەكا 

بۆیێ  كە مروڤ دەگریێ  

دەگەڕێتەوە ئەسلی خۆی 

كتێبی مەستی 

ئەو مەلەی بەسەر درەختی ڕۆحه وه  هەڵنیشت 

دەنووك دەنووك 

خوێنی ئەو ڕۆحەی هەڵدەمژی

مەست بوو كاتێ  دەیچریكان 

چریكەیێك پڕ لە گریان 

گۆرانیی نییە ناڵەیە 

شەكەتی ئینسان ساو دەدا 

بێهوودە خۆی دەبڕێتەوە 

درەختی ئێمە ئاودەدا 

كتێبی مانگ 

هەر بە تاقی ئاسمانەوە 

دەڵێی نقێمی سەرپەنجەی فریشتانە 

ئەو ڕۆژەی كە مانگیان دزی 

فریشتە پرچیان ڕنیەوە  و ئاسمان شكا 

بارانێ  باری لە قەتران 

بێهوودە نییە وەك قەتمیر 

ڕەش بۆتەوە سینە و دەروونی زۆر ئینسان 

كتێبی كوێران 

نزایێ  لەقووڵایی خوێندا، بە چرپە سەردەدا 

ئاسمانان شەق دەكا 

كۆڵەگەی هەبوونمان لەق دەكا 

ناڕەزایی ڕۆحە لەم كەونە 

دڵنیان، كێ  بینایی ئەوانی نەداوە 

هەربۆیەش شەڕی وان، زۆر سەختە 

لە بەرامبەر كەسێدا 

نە سیمای دیارەو نە بوونی 

لایانوایە ئەوان 

درەختێكی زڕن، لە كتێبی زەبوونی 

كتێبی قەڵا 

برووسكێ  بوو،لە شمشێری شكاوی ئەسكەندەر 

شەوقێكیش، لە خوودەكەی زەینەفۆن 

ئاوێنەی خۆرێ  بوو، لە باخەڵ 

جامێ  مەی، لە دەستی شاژنی میدیا 

كە ئەوانەی بیركەوتەوە، تازە بەهار 

داوداو لە دامێنی قەڵا 

لەژێر خشتە ڕماوەكاندا، سەری دەردێنا 

هەناسەیێكی هەڵكێشا، وەك ئاگرو ئاگریداغ 

ئەو ڕۆژە ماڵی خۆی 

بردەوە گۆڕستانی چراغ 

كتێبی قەرەنی جەمیل 

بەیەكەوە بەپێی پەتی  

شەرواڵێ  لە جانگی ماهووت 

دەچووینەوە ناو كۆڵانەكانی مێژوو 

كە پیسترین كۆڵانی دونیا بوو 

مناڵیمان دەدایە دەست قەدەرو 

بەدوای ڕیشۆڵان دەكەوتین 

شانازیمان بە كوشتنی 

بارانبڕە قەترانییەكان دەكرد 

ئەو بە فرشە و ڕەسمی ئاسمان 

من بە شیعرو تەمی چیا 

لە شەڕدا بووین، لەگەڵ خۆمان 

كتێبی تەمەن

لە دەرگەیێكی بچووك 

كە خەزنەی لەززەت  و نەسلە 

بۆ دەرگەیێكی دیكەی چۆڵ

بە جلێكی سپی  و ساوخۆش، ئاوابوو نەگەڕایەوە 

لەمیانی ئەم دوو دەرگایەدا 

چەند ماندو و و شەكەتی ئەی مرۆڤ 

كە ناتوانی، خۆت بخوێنیتەوە 

كتێبی دانتی 

سەفەرێ ، بۆ ژێر زەمینەكانی هادیس 

سەفەرێ،  بۆ گوڵەكانی دۆزەخ 

سەفەرێ،  بۆ فاتیمەكانی ڕۆژهەڵات 

سەفەرێ ، بۆ گومەزەكانی 

بیاتریس نووری هەموو نوورەكان 

كۆی هەموو سەفەرەكانیش 

كیسەیێ  ئێسقان  و گۆڵمێ  فرمێسكی بەجێماو 

بەسەر حەوت تەبەقەی ئاسمان 

كتێبی گومان 

سپێدە هات، گومانمان لە خۆر بوو 

نەوەكا غەرقی ئاگر بین 

بەهار هات، گومانمان لە گیا بوو 

نەوەكا ورشە بمانكوژێ  

زستان هات، گومانمان لە باران بوو 

نەوەكا گوڵەگەنم هاموون دانەگرێ  

پاییز هات، گومانمان لە وەرینی گەڵا بوو 

نەوەكا لە دڵی بگرین 

كە كەوتین گومانمان پژا 

ئێستاش، گومان دەكەین لە یەقین بمرین 

پەرستگای سرووت

سرووتی غەریبان 

چاوێكیان هەمیشە، لە خاك  و چاوێكیان لە چیا

شەوێكیان، لە ئەشك  و شەوێكیان لە بریا 

ئەو كاتەی دوا پێڵوو لێكدەنێن 

وەسیەتی ئاگرین، بەرهەلڵای شار دەكەن

ئەو ساتە بۆ ئەبەد، لە وجود بار دەكەن. 

سرووتی تەنهایی

لە كەنار شەوێكی درەنگا 

كە هێشووی ئەستێرە دەوەرین 

ئەو بەتەك درەختێ،  ناڵەی خۆی سەردەدا

ئەو مانگەی ئەو نیگای بۆ دەكردە نامە

لەمێژ بوو دوا شەوقی 

لە ئابڕووی ئاوابوون، تكا بوو

بۆیە ئەو، لە نكال شەوێكی درەنگا 

بە ناو ڕۆحی خۆیا ڕما بوو 

سرووتی سووتان 

كە فڕی، لە گۆرانیی عەشقا مەست بوو بوو

تێكەڵی شەڕابی ساماڵی خه ست بوو بوو

هەر بەدەم فڕینا

چاوی خۆی هەڵدەڕشت، لە كلی ئەوینا

ئەو ڕۆژە هێندە بەرز هەڵگەڕا 

تا باڵی لە ئاگری خۆر، سوور هەڵگەڕا 

سرووتی بەفر

ئەو بایەی، بە سەرما هەڵدەكا 

تام  و بۆو ڕەنگی ڕۆح، هەڵدەگرێ  

بۆ دوور دووری دەبا 

هێندە باو وەیشوومەم، بەسەردا هەڵدەكا 

كەچی من هەتا دێ ، غەرقەبم لە كپیی 

دوا جاریش شتێك نیم 

جگە لە ساردێكی ئەزەلی  و 

شاژنێ  لە بەرگێكی سپدا 

سرووتی گریان 

ڕۆحی من لە شووشەی پڕ درز و شكاوە

من دەنگێكی دیاری زەمانم 

سرووتی برادەران 

برادەرەكانم به قه د یەك ژوور بوون 

لە كانی نوور ئاویان دەخواردەوە 

لە ڕووبارێ  خۆیان دەشووشت 

یەك كتێبیان دەخوێندەوە

لە یەك مانگدا شەوقیان دەچنی 

ئێستاكە هەندێكیان 

لە باكوور هەندێكیان لە باشوور

هەندێكیان لە خۆرهەڵات

هەندێكیان له  خۆرئاوا 

برادەرەكانم، جارێكی دی كۆ نابنەوە 



33

سرووتی ناڵین 

هەموو سپێدەیەك، گوێم لە بالۆرەیەك دەبێ 

كە بە سەر فرمێسكەوە هەڵدەكات 

بە ناو دیرۆكێكدا پەرت دەبێ   و سەدا دەنێرێ  

ئەمە ناڵەی دایكێكە 

یان كۆرپەكەی لە دەست داوە 

یان لە شینی ئازیزێكدا، شین دەگێڕێ  

سرووتی خەم

دوا كتێبی سەفەرم كردەوە 

لە پەڕی خەمگینی یادێكا، گیرم خوارد

چوومەوە ڕابردووی سەر تاق  و منارەی كەڤناری 

لەو ساتە خەمێكی كوشندە

لە دڵ  و دەروونی من باری 

یادێكی خەمگین  و دڵتەزێن 

خوێنی هەڵپڕووكاندم

لە ناو دێڕ و وشەی كتێبی چەقاندم 

سرووتی سپێدان 

ترووسكەی شەونمی سەر گیا 

شەوقی خۆی دەداوە ناو چاوم

ئەو ساتە دەمزانی 

سپێدە ڕابرد و من نوقمی هەتاوم 

سرووتی زریان 

كە خوێنی ناو لەپی ڕژایە سەر بەفر

لە شەوقی هەتاو و بریسكەی سپیاتی 

دوا هەناسەی گەرمی هەڵكێشاو 

سەبەتەی بینایی هەڵڕژان

مەرگی خۆی بە بادا 

سرووتی هامۆن

دەسكەنەی گوڵەكانی هامۆنم

لە حاجی قادرا وەرگرت  و 

دامە دەست بای ئەزەل

ئێستاكە سەر زەمین، سەرپاكی بۆتە كۆ

سرووتی خاك

 

بایێ  هەمیشە بە قورسی  و سەنگینی، ڕێ  دەبڕێ  

هەمیشە گەردەنی هەر لارە و هەر سەیری من دەكا

بایێ  هەمیشە تەڕ تەڕ، هەر دەڵێی لە كانی هاتووە

بایێ  هەمیشە، كپ كپ، هەر دەڵێی ماتەمە 

بایێ  لەسەر خۆ، دێتە ناو ماڵەكانمان  و رادەبرێ  

ئەمە بای خاكێكە، ڕۆڵەكانی نایناسنەوە 

سرووتی ئەشكەوت

هەمیشە ڕەنگێ  هەیە 

لە ڕەنگی گیای ئەشكەوت دەچێ 

دەنگێ  هەیە 

لە شكستی كەڤرو زناری ئەشكەوت دەچێ 

هەمیشەو تا ئەبەد، ئەشكەوتێ  هەیە 

تەژی سەدا و تەژی لە ژان 

وەك ئەشكەوتی، تووناوتوونی ڕۆحی ئینسان 

سرووتی ئاگر 

لە دوورترین ئاگردانی مێژوودا 

بریسكەی بۆ ئێمە هاتووە

دەمێ  لە ژێر خۆڵەمێش  و 

دەمێ  دونیا پڕ نوور دەكا 

ئەمە ئاگری خوێنمانە 

دەگەڕێتەوە ناو جەستە

سرووتی ته نهایی

كە بەناو ڕێگاكاندا، بە تەنها بانگم كرد 

سەداشم بە باران هاتەوە 

كە بەناو رێگاكاندا 

بە تەنها لە وێنەی ئاوێكا بانگم كرد 

ئەوساكە زانیم، چۆڵ بووە و حیكمەتی دەورانە 

ناچار بووم، سەر بكەم بە ڕەوتی وەستاوی 

ئەم بەرد و كەڤرانە 

سرووتی مەلان

 

سپێدە كە دەنگی بای ئەزەل 

پەنجەرەو دەرگامی دەهەژاند

مۆسیقای شۆپانم دا بە باڵی مەلێ  

تێكەڵی بای كردو ڕفاندی 

زوڵمێكی كەون بوو 

ستوونی مۆسیقا ڕماندی 

سرووتی سێو

ئەمە سێوێ  

ئەمە دوو سێو 

ئەمە سێ  سێو 

تێر نەبووین، لە تامی ئەو سێوەی منداڵی 

كە پیری وەك دێوێ  

وەك درەنجی كێوێ  

بە پەلە هات هەر وەك گەواڵە 

نەك هەر سێو 

باخی سێوەكانی وجودی ڕاماڵی 

سرووتی مانگ 

كە شكا 

پارچەیەكی مانگم، نایە ناو لەپمەوە

ئەو شەوە، هەر بە دیار ئەو پارچە شكاوەی 

مانگی ڕووت دانیشتم 

نەخەوتم سپێدە پێی وتم 

دەچمەوە بۆ ئاسمان 

تۆ چەندە خەمگینی؟ ئەی ئینسان 

          سرووتی دڵان

ئاسمانێك لە هەورو كەنارێك لە گیا

شاباڵێ  لە فڕین

هەندێ  خەم  و هەندێ  سەما 

دڵێكە، هەر هێندەی كاسەیێ  

كاسەیێ  بە قەدەر گشت دونیا 

 سرووتی تەم

دوا ئاوڕی دایەوە، بە تیشكی نەو نیگای 

كەونی پڕ شەوق كرد

تەم درەختی لە شوشەی سپیی گرت

ئێستاكەش ئەم كەونە 

وەك باری نائومێدی  و ترسی سەر لێوە 

كە ئێمەش هەموومان، دەبینە زوخاڵ  و

بە شەوقی نیگای ئەو، دەڕواتن بە ڕێوە 

سرووتی ڕێ

ئەو ڕێیە چەند دوورە 

هەر دەڵێی تا ئەبەد دەڕواتن

ئەو ڕێیە چەند نزیكە 

هەر دەڵێی تا دۆزەخ دەڕواتن

ئەو ڕێیە سەرێكی 

لە زەوی سەرێكی لە ئاسمان 

سەرێكی لە هەورو سەرێكی لە باران

ئەو ڕێیە چەند سەخت  و دژوارە

مرۆڤی لە خۆدا گرتووە و بەرنادا

كە تازە مەحاڵە 

زڤڕینیش ئێستاكە بۆ ئێمە دەست نادا 

سرووتی شەو

كە دەنگی بۆقەكان لە كانی  و ڕووباران 

تێكەڵی زەردایی مانگ دەبێ 

دونیا كپ، ڕۆحیشمان پڕ دەبێ 

ژیانمان وەك خەونە 

ئەوساكە جیاوازی مرۆڤ  و بۆقەكان نامێنێ  

هەموومان دەبینە تەونێكی 

سەر فەرشی ئەم كەونە

سرووتی بابان

كە ئاسمان 

پیرۆزی دا بە چاوی كەژ و كێوەكان 

ئەستێرەی دا بە ڕێگاو بانەكان 

مانگیشی وەك كچی چواردە ساڵ، دا بە شەو

هەوریشی وەك تەتەر، ناردە لای وەردەكان 

برووسكەی دا بە خاك 

بەفریشی دا بە شاخ

ئەو شەوە ئاسمانمان، وەك زەوی دیار بوو 

زەویشمان وەك ئاسمان 

شـــیوەن
 1

دەستم خستە ناو دەستی با

بە دونیای زۆر دووری سووڕاندم

چیم نەدی، یادی تۆی تیا نەبێ   و 

چیم نەدی، شێوەی تۆ نەبەخشێ 

هاوارم كرد ئەی با، ئەی با 

هه ڵم بگره و دوورم ببه 

2

خوێنێكی زۆر 

لەگەڵ تەمی سپێدەكانم تێكەڵ بوو

چیاكان تا ئێستاش سوور دەچنەوە

ئێستاش سينه ى دره خته كان 

شوێنی سەرە ڕمیان پێوە دیارە

بەڵام هەر نەهات

ئێستاش هەر لەبەر ڕەشەبام

ئێستاش گوڵم لەدەستایە 

چاوەڕێم و گۆدۆ هەر نەهات

3

كەس لەگیا بریندار تر نییە 

لێی بپرسن خۆی دەزانێ 

برینی گیا، لەو گۆڕە بێ  كێڵانەوە دەبێتەوە

كە بەهاران، بەسەریانەوە شین دەبێ  

4

لاسكی گوڵەگەنمەكانم، نایە سەر لەپ

بەرزم كردنەوە بۆ ئاسمان

دەتگوت تەرمی مرۆڤن، ئاوەها ساردن

گۆڕێكم، بۆ لەناو كۆپەنێ  گیا هەڵكەند

یەك یەكم، بە خاك سپاردن

بە دیاریانەوە نووشتامەوە 

دروودی خۆمم بۆ ناردن 

5

لەناو وەردە دوورەكان  و

لە پاوان  و لە تەمتومان

شووشەی شكاوی ڕۆحی خۆم

دەدۆزمەوە

بریقەی دەچێتە ئاسمان 

6

كە هەبوو دونیا جوان بوو

كۆڵان پڕ ئەستێرە دەبوون

باران زەوی بۆ دەڕشتین

با نامەكانی دەهێناو

بەفر دڵی دەداینەوە

ئێستاش دونیا لە گۆڕ دەچێ  

7

ئێمە سێبەرێكمان هەبوو

سپێدان خەوی دەداینێ 

نیوەڕۆیانیش ئاوی سارد

ئەوەندە ڕۆژەكانی، عومری خۆمان هێناو ژمارد

كە سەرمان بەرز كردەوە

پرچی خۆمان بینی بەفرە

سێبەریش ڕەویوەتەوە. 

8

هێندە بەرزمان كردەوە

بوو بە لوتكە، پێمان لە زەوی كردەوە

هێندە تارای پیرۆزیمان، لە مل ئاڵاند

بوو بە موقەدەسێ،  وەك ئاسمان

ئێستاش، نە دەستمان دەیگاتێ ، نە هاوارمان 

9

سپێدان لەناو زەنوێران

جوانیی دەبەشیەوە سه ر دونیا

ئێستا پەرییان، نە لە سەر زەویدا ماون

نە لە ئاسمان

بۆیە غەرق بووین لە گومان 

10

هەموومان ڕەوتین  و ڕێگەمان كەوتەوە بیابان

لە مەرزی كەون بە دوور بووین

تێنوومان بوو، دونیا لە بەرد وشكتر بوو

دایە چاومان، كەسمان كەسی نەناسییەوە

پەرش و بڵاوی دونیا بووین 

11

ئەو بەهارەش درەختەكە بەری نەدا

بە پاچێكی ژەهراوی، لە قەدەوە هەڵیانپاچی

نەیانزانی مرۆڤیش هەیە

هیچ نەوەیێكی لێناكەوێتەوە 

نهێنییەكانی ناو كتێبی بەرد
1

خەونێك بوو لە شیری ماین  و 

تەونێك بوو لە ئایین 

مایینەكە باڵی گرت بۆ ئاسمان 

ئایینیش داڵی گرت 

بۆناو سینەی ئینسان 

2

ئەو شمشێرەی شكا 

لەتێكی بۆ خەون  و خەیاڵ بوو 

لەتێكی بۆ جەستە 

خەونەكان هەڵوەرین 

خەیاڵیش بڕایەوە 

هەربۆیەش چی جەستەی بەشەر بوو 

لە لەوحی بەهادا سڕایەوە 

3

بێدەنگی ئەم ناوەی تەنیوە 

كە بە دوای حەقیقەت دەگەڕێی 

گوتنی لە زمان گەنیوە 

وا چاكە هەر كەڕ بی 

ئەگینا هەر دەبێ 

بێهوودە لە شەڕ بی

4 

حیكمەت بوو ڕژایە سەر زەوی 

كەس بۆی كۆنەكراوە 

ئێستاكەش ژێر پێمان حیكمەتەو 

ناو سەرمان بە تاڵە 

5

ئەوەندە من سەیری بەرزیم كرد 

لە نەویان كەوتمەوە 

ئەوەندە تۆ، لە ناو خەڵوەتا نقوم بووی 

وای لە ناو ئاسمان  و ترۆپكی سەرشاران 

منیش بووم بە بەردی بنگۆمی بناران 

6

سامی جوانیی تۆ، لە سامی په ری دەكا 

ئەی شای جوانترین سروودم 

ئێستاكە بۆ كامتان بنێرم دروودم؟ 

7

لێواری گەردوونم هەڵبژارد 

كەوتمە ناو پانتایی 

پێكێكی تەنكم هەڵقوڕاند 

بوومەوە ئەفسانەی خودایی 

8

كە ئێمە لە ئاگر دەڕوانین 

پێی دەڵێین 

ڕیشەمان لەتۆیە، ئەی هاڵاوی پیرۆز 

زمانمان لە نێڵەت پژاوە 

بەڵام ئاخ ئاگری سەر زەمین 

لەو پەڕی مەستیمان كوژاوە 

    9 

ئەوەندە چوومە ناو دڵی تۆ خودایە 

تا نەمام 

ئەمێستا كە نیم، تۆم 

كە تۆشم ، نیم 

من خۆشم نازانم، ئەمێستا ئەمن چیم ؟ 

10

ئەی نادیار 

بۆ یەك ساتێ  بەدیار كەوە 

من بۆ ئەبەد ئاوا دەبم 

11

ئەوەندە گۆرانییم بۆ چڕی و 

فرمێسكم بۆ باران 

بووم بە داود و گیا لە ئەشكم شین بوو 

ئەوەندە لە بەر پەنجەرەیا مامەوە 

تا خووس  و گەردم گرت 

ئەوێستا بەردێكم لەو ناوە 

ئەفسانەی كتێبم لە دەوران سڕاوە 

12

شەوێ  بوو حەسرەتم دادی دام 

چوومەوە ناو كتێب 

كتێبێ  لەشیرو شمشێرو تەم  و داو 

دونیا كپ خەیاڵ دوور 

تا ونبووم لە چاوان 

بەیانی كتێبیش پەڕ پەڕ بوو لە تاوان 

13

ڕێ  ڕێ ، بەدوای جوانیی نادیاری تۆ گەڕام 

لەناو تەمی لوتكان ون بووم 

گۆج بوو دەستم، كوێر بوو چاوم 

نەمزانی ئەو تەمە تۆ بووی 

ئاقیقی رۆحی شكاوم 

14

گوڵ و دڵ وەك یەكن 

یەكیان پەڕ 

ئەویان خوێن 

هەردووكیان وەك شووشە دەشكێن و 

وەك لوتكە دادەڕمێن 

15

بە دوای گلگامێش گەڕاوم 

پەندی زۆرم هەڵڕشتە گۆمی ئەم ناوە 

زۆر كتێبم تەواو كردو 

شیعرێكی زۆرم خوێندەوە 

ئێستێ  كە دوا هەناسەمە 

تێگەیشتم گوڵی خلود 

كتێبێكە چاپ نەكراوە 

16

ئیستێش بۆ من 

مایەی گریان  و ڕامانی 

ئێستاش بۆمن 

تۆ جوانترین نیشتمانی 

17

چەند ساڵە وەك پشكۆی خۆڵەمێش 

بۆ ڕوخساری پاكت دەسووتێم 

تۆش ونی 

نە شوێنت دیارەو نە سیما 

نە دەنگت هەیە و نە ڕەنگێ  

تۆ بێ  عەرش  و تاج  و ئەنوای 

لە نوورو شەوق  و جوانییتا 

تێگەییم خوای 

 نـه ی نه ى
1

ئەی نه ی، گه وهه ری ڕۆح
دەزانی بۆ نەوات ئەوەندە غەریبە 

چونكە دەنگی فیراق 
لەگەڵ خاك  و نیشتمانی هاوتەریبە 

2
ئای برادەرەكان هێندە بەرز هەڵمەفڕن 

جێگە نەوییەكان خۆشترە 
كە هەموو بچنە بەرزایی 

ئەوە خاك دڵی توند دەبێ  لە تەنهایی 
3

من كە دەبمەوە خۆڵەمێش 
چیم بە سەر نەمریی دایە

بۆ ئەو شەرابە شیرینە نەخۆمەوە 
كە لەناو گۆزەی ڕۆحتایە 

4
هەزاران شەو سەیری تۆم كرد 

هەندێ  جار ئەستێرە بووی دادەڕژای 
هەندێ  جاریش شووشە عەترێكی تابان بووی 

بە ڕووی منا دادەپژای 
5

سەیركە هەموویان گۆرانیی دەچڕن 
ژێر پێشیان جەستەی ئینسانە 

قەدەر وایە. لە میانی مەرگ و ژیاندا 
بۆ ئەبەد جەنگە بەرپایە

6
جوانیی تۆ وەك شەفەقێكە 
بەسەر بەهەشتەوە هەڵێ  
كەمن ڕێم بەرەو دۆزەخە 
ئای لەو پارسەنگە سەختە 

7
ئەو میحرابە جێی تۆ نییە 

تۆ فریشتەی نێو مەیخانەی 
بە قەترەیێ  دەگەیتە خوا 

كام رێگە زوو دەتبا بۆلای 
ئەو ڕاستەقینەیە بە خوا 

8
چەند سەختە شەو، چەند دژوارە 

هەموو ساتێكی من شەو بوو 
چەند دوورە ڕێ،  چەند تەنهایە 

هەموو تەمەنم بەسەرچوو 
نەگەیمە جێ  

9
تۆ چەند ونی من ئاشكرا 
تۆ تاریكی  و من چل چرا 

كاممان ڕاستەقینەین برا؟  
 10

وا ئەو پێكەش دەخۆمەوە 
با تەمەنم هەر با بیبات 
سپێدە هەرچی باد ئاباد

11
تۆ وەك بەفری 

لەناو لەپم دەتوێیتەوە 
منیش وەكو ئاڵەكۆكێ  

لەبن تارای سپیت ژینم بەسەر دەچێ  
 12

چەند حیكمەتی خۆم هەڵڕێژم 
بیرم ئەوەندە تیژ دەبێ 

چەند كاژی هزرم فڕێ دەم 
ئەوەندە ئاسۆم پڕ دەبێ 

13
گوڵێكە دوور، بۆی دەچم دادەخرێتەوە 

جێی دەهێڵم 
وەك شەوبۆ دەكرێتەوە 

14
ئەو چرایە مەكوژێنەوە 

تۆ لەناو ڕووناكی ئەوای 
گۆزەی دڵی من مەشكێنە 

خۆت تیا وردو خاش دەبی 
15

ئەی با ئەی با 
وەرە دوور دوورم هەڵگرە 

لێرە ژەنگم هەڵێناوە 
دەزانم لە دووریش دەڕزیم 

قەیدی چییە 
نیەتی مەرگم هێناوە 

16
ناكرێ  لەو بایە جێت هێڵم 
دەترسم پەرشی دونیات كا 

یا ون ببی لەو كێوانە 
كە تۆ پەرشی دونیا ببی 

دەبێ  مانای ئەزەل چ بی ؟ 
17

كە بەرەو ئاسمان هەڵدەچووی 
زانیم مەسیحی خۆم هەیە 

كە بە پەیژەكان دابەزی 
خاچێ  لەناو دڵم لەرزی 

سیفری ئاگر

1
ئەو كاتەی تاڤگەی نەی ئێمەی نوقمی

سەدای دەف  و بارانی نوور كرد بوو 
هاوارمان وەك بخووری گوناه 

لە كەنارەكانی دۆزەخ دادەگیرسا 
ئەو كاتەی شەونمی سپێدان 

لە چاوانمان دەڕژایە سەر گۆنای گیا 
هەموومان بە یەكەوە 

دەممان خستە ناو دەمی وەهمی یەقین
هەندێكیشمان هێشتا 

لە ناو تەمی گومان گاگۆڵەی دەكرد
ئەو كاتە بوو كە پرسیار دڵی دەهاڕین  و 

سەری پڕ هزری دەبردین 
نە گومان وەك بایێ  لوولی دەداین  و 

نە یەقین ڕەهای دەكردین 
2

دەرگاكان چەند زۆر بوون 
نەماندەزانی كامیان 

بەرەو حەقیقەتمان دەبات 
لەگەڵ كردنەوەی كامیانا 

كۆترەكان لە شەققەی باڵ دەدەن
دەرگاكان چەند زۆر بوون 

هەندێكیان ئاسنین هەندێكیان وەهم

بەڵام ئێمە نەمانزانی 
كامیان بەرەو یارییەكانمان دەبات 

ئەو یارییانەی هەودای قەدەر دەیسووڕێنێ   و 
بخووردی چارەنووسمان بەسەردا دەپژێنێ  

3
تا دەهات دونیا پڕ بڵێسە دەبوو 

دامێنەكان، ئەشكەوتەكان ناولەپ  و دوو چاومان 
پڕ دەبوو لە ڕووناهی 

شتێ  نەما غەرقی بڵێسەی نوور نەبێ  
شتێ  نەما وەك شەمێی عەنبەری گەورە دانەگیرسێ 

بەڵام ئێمە دەروونمان 
هێندە تاریك بوو چاومان هیچی نەدەدی

4
ئەو كاتەی كە مارهزرەكان 

كەوتبوونە دوای ماری دارستان 
مناڵێ  دەمی خۆی كردەوەو 

ماری لە هەناو شاردەوە 
تا ئێستاش مار لە هەناوی بەشەردایە 

مار تەنها لە هەناوی مرۆڤدا 
پەیامی خۆی جێبەجێ  دەكات 

5
زەمانێكی زۆر 

ئێمە لەگەڵ ئاگردا یاریمان دەكرد 
شەوانە لەبەر ڕووناهی ئاگری مانگدا 

دەچووینەوە سنوورە دوورەكانی ئەوین 
لەتەك ئاگردا تا سپێدان سەمامان دەكرد

بە ئاگر دەچووینە حزووری مەرگ  و 
ساڕێژی برینەكانمان دەكرد
بە ئاگریش باڵمان دەگرت

كە برسیمان دەبوو، ئاگرمان دەخوارد 
كە تێنووش دەبووین، ئاگرمان دەخواردەوە 
ئەی ئاگر، تۆ هاودەمێكی چەند جوان بووی

بەڵام ئێمە خۆڵەمێش بووین 
هەمیشە تۆمان لە ناخمان دەشاردەوە 

ئێستاكەش بێ  ئاگر ماوینەتەوە 
هەرگیز دانەگیرساینەوە 

6
ئێستاش گومان لەوە هەیە نازانین 

لەپێناوی عەترێ،  باخێك لە گوڵا وێران بووە
ئێستاش گومان لەوە هەیە 

لە پێناوی باڵەفڕەیێ  
دارستانێك مەل قوربانی داوە

هەموومان گومانمان وایە شەو بۆیە تاریكە 
تا ڕووناهی ئەستێرەكان بە هەدەر نەچێ 

هەموو یەقینەكان ناتوانن 
گومانە ئەزەلییەكان لەبار بەرن 

بەڵام گومانێكی سادە 
گەورەترین یەقین لەق دەكات 

7
ئەو ڕۆژەی عاشقان یەكە یەكە 

دانیان بەوە نا كە بەو ئاگرە سووتاون 
كە لە چاوی گوڵەكانەوە هەڵدەكا

ئیدی كۆمەڵ كۆمەڵ
لە نێو باخەكانەوە دەكەوتن  و بۆ ئەبەد 
جارێكی دیكە گوڵیان لە یەخە نەدایەوە 

ئەوانە ئەو عاشقانە بوون 
لە بری پەیكەرێ  بۆ گه ڵا 

باخەكانیان هەڵدەوەشاندەوە و 
لە بری قوربانی 

مەعشوقەكانیان سەردەبڕی 
8

ئێمە ئەو كاتە كوژاینەوە 
كە بیرمان لەوە كردەوە 
لە شەوە درێژەكانماندا 

ڕق و كینمان داگیرسێنین 
جەستەی بەرامبەرمان بچنین

ئێمە ئەو كاتە كەوتین 
كە ویستمان بەسەر پشتی نوور كەوین 

هێشووی ئەستێرەكان بڕنین 
ئەو كاتەش بۆ ئەبەد كوژاینەوە 

وامانزانی دونیامان پڕ لە نوور كردەوە 
9

هەموو كیژۆڵەكان كەمەری خۆیان پڕ كرد 
لە ڕێحانە و شەوبۆی ئاڵدا 

چاویان پڕكرد لە كلی ئەبەنووسی  و 
باسكیان لە بازنی مانگ  و لێویان 
لە ئاڵەكۆك  و ڕۆحیان لە نەشئە 

لەو سەرەوە تابان لە ژێر درەختێكدا 

هەموویانی لە نوور وەرداو 
پیرۆزەی ئاسمان دایپۆشین 

بوون بە قەبارەیەك جوانیی 
بەڵام دووكەڵێ  لوولی دان 

شەقاری ژێر درەختێكیش قووتی دان 
10

ئەو مناڵانەی گوڵەگەنمەكانیان پەڕ پەڕ كرد 
دواجاریش هەر پەشیمان نەبوونەوە 

تا دەهات گوڵەگەنمەكانیان پەڕ پەڕ دەكرد 
دیسان هەر پەشیمان نەبوونەوە
كە دوا سونبوڵیان پەڕ پەڕ كرد 
هەمدیس پەشیمان نەبوونەوە

11
كە ئێواران مێگەل مێگەل 

ئینسان بەرەو پاوانەكان دەگەڕانەوە 
لەو ڕەوە تۆزاویانە دەچوون 

كە بۆ یەكەمین جار لەژێر زەوی بێنەدەر و 
بەرەو ئەشكەوت بگەڕێنەوە

ئەوان دڵیان بە دونیا خۆش بوو 
بەڵام نوورێكیان لەسەر دانەبوو

بەرەو خودی خۆیان بباتەوە 
كە لەناو تاوێرو تەمی بنارەكاندا 

جێیان هێشتبوو 
12

لەشكر لەهەموو لایەكەوە تێكچڕژابوون 

لوورەی غەریزەیێك 
وەكو لوورەی گورگی بەرمانگ دەیهاڕین
مەیدانی شەڕ پڕبوو لە شمشێری شكاو
لە خودەی كونكون  و زرێپۆشی جەستە

ئەسپی كەڤەڵ بە خوێن  و ماینی زەردی بەجێماو 
جەنگاوەرەكان لە شەڕێكی بێهوودەدا 

بڕستی خۆیان لەدەست داو 
لە خوێنی خۆیان گەوزین 
كپییەك ئەو ناوەی داگرت 

وەك كتێبێ  هەرگیز كۆتایی نێت 
13

كە عاشقی ڕووناهی بووم 
هەزاران كێوم بڕی 

تا گەییمە ناو پارچە نوورێ  
بەڵام ئاخ چاوەكانم كوێر بوون
دڵم پڕ عەشق بوو نەمدەزانی 

ئەو هەموو عەشقە لە كوێ  دێ  
كە سەرچاوەی عەشقم دۆزیەوە 

هەموو عەشقی خۆم لە دەست دا 
زۆر بە دوای زناری ئەفسانەیی گەڕام 

كە دونیام بخاتە بەردەست 
بەڵام كە بوومە خاوەنی 

مردن بووە جوانترین یەقین 
هەرگیز دەستم نەدەكەوت 

فیـــــل
1

تازە ڕووناهی قەڵاو منارەكانی بابل 

لە بەرچاوم كزدەبوو 

ئەو لەسەره  مەرگیشا هەر سەمای دەكرد

سەما, سەما, سەما 

بەڵام یادی فیلێ  لە یادگەما ناسڕێتەوە 

كاتێ  كرا بە قوربانی خوداوەندان

ڕامدەكێشێتە ناو وەسوەسەیەك 

غەرقی دوودڵی و مەزەندەی زمانم دەكا 

یادێك تاڵ تاڵ وەك ژەهری عەشقی ڕژاو 

لە بەردەم ئامووندا 

شیرین شیرین وەك قەندی جودایی 

له  نێوان خودا و ئینساندا

یادی فیلێك هەمیشە ڕامدەكێشێتە ناو گۆرانییەك 

وشەكانی لە شووشەیێ  عەتر دەچێ  

كە دەكەوێتە بەر تیشكی خۆر 

بە سەر ڕەفەكانی درەختەوە باڵیان گرت 

لە ناو كتێبە دوورەكانەوە دێن

بانگی سەمای كچە جوانەكانی دارستانم دەكات 

كە لەوێدا لە بەردەم خوێنی ڕژاوی فیلێ 

پێكەكان خەون بوون 

بە شەوقی سووتاوی لێوار ئاوەكان 

جریوەی شەكەتی لەززەت بوون 

لە ناو درەختەكانی بەفر 

سەمای ئەو كچانەی لە ئێوارەوە 

مەیخانەكانیان دەكردە ئورۆكی خۆیان 

ئەوەندە مەست دەبوون 

جگە لە هەستی فڕین، هیچیان پێ نەدەما 

2

هەمیشە خەمێك هەیە، نازانم لە كوێوە دێ  

جارجار دەمباتەوە كەنارەكانی گریان 

هەندێ جاریش كەوتن لە سەمای مەرگی فیل 

دەچێتە ناو دیدگامان 

خودایە سەرچاوەی ئەو خەمەم پێ  بڵێ  

ڕامانی فیلت بۆ هەڵدەڕێژم 

ئەوە برین و باقی شووشە شكاوەكانی دڵی فیلێ  بوو

كە بە سەر تاوێرەكانەوە وەستا بوو 

سەیری قوربانگای دەكرد. 

3

ئەو كاتە من تازە لە باخچەی ئاژەڵان دەهاتمەوە

كە جیاوازیمان تەنها ئەو تەیمانە بەردینە بوو 

بە دەوریاندا هەڵیاننابوو 

كۆمەڵێك بە كاردو چەقۆو چەنگاڵ فیلێكیان یەكاڵا دەكرد

فیلێك سپی سپیی لە بارینی بەفرێكی زۆردا 

ئەو ڕەنگەی هەڵمژیبوو 

گەورە گەورە لە ڕمانی شاخێكا 

ئەو گەورەییەی دەست كەوتبوو

هێمن هێمن لە دارستانێكی چڕا 

ئەو هێمنییەی گرتبوو 

یەكێ دەیگوت بەدوای ئاوێك دەگەڕێن 

كە ئاوی زیندەگانییە

نەمری دەبەخشێ  بە مرۆڤ 

كەس نازانێ لە كام دەماری فیل دایە 

یەكێ  دەیگوت بە دوای كیسەیێ  پشكۆ دەگەڕێن 

فیل لە كاتی تووڕەبوونیا لە خواوەندەكانی دزیوە.. 

هەندێكی دیكە دەیانگوت 

ئەوعاجانەی لە دەمی ئەو فیلە دایە 

هەندێ لە زێڕەكانی فیرعەون  و 

قەدەرێ  لە یۆرانیۆمی تیایە

ئەو مناڵانەی كە بە دەوری ئەو فیلەدا كۆببوونەوە

لەگەڵ بازرقەی خوێندا مناڵێتی خۆیان تاو دەدا

دەفتەر ڕەسمی خۆیان دەردەهێناو بەو خوێنە

ڕەسمی ئەو سێوانەیان دەكرد

كە هەرگیز نەیانتوانی بوو

لە ئەلفابای كتێبی كوردیدا بیڕنن 

بەڵام فیل ئای فیل 

كە خۆی سەیری تراژیدیای خۆی دەكرد هاواری كرد

ئەوەی ئێوە بە دوایدا دەگەڕێن 

تازە بەسەرچوو نایدۆزنەوە 

من هەزاران ساڵ لە كرێشمە و ڕامان ژیام 

تا ئاوا گەورە بووم 

كە چی ئێوە هێشتا زۆر بچووكن 

خەریكە لە ناو هەناوم ون دەبن

4

فیل هێشتاكە لە گوڕو هێزی خۆی نەكەوتبوو 

لە رامانی قووڵ  و 

لە دیدی تیژی خۆی نەكەوتبوو  دەینركاند 

بەڵام نركانی ئەو لە خەمی ئەو ڕامانەیدا بوو 

كە ورد ورد لەگەڵ خوێنیا دەڕژاو 

پەرشی ئاسمان دەبوو

هەر مەلێ  تیشكێكی لێ هەڵدەگرت  و 

هەر ئەستێرەیێ  ڕەونەقێ 

بە تەنها هەر فیل بوو دەیزانی 

چی لەناو ڕامانی شاردۆتەوە 

بەڵام ئەوان بێ  پەروا 

كە كاردیان لە شادەماری فیل دەدا 

تریشقەی خەندەیان 

دونیای پڕ لە بارینی بەرد دەكرد 

لەگەڵ بازرقەی خوێنی فیل 

كێلگەكان سوور دەبوون 

قەل و داڵ ئاسمانیان پڕ سەداو قریوەی هاردەكرد

من ئەو كاتە پارچە ڕامانێكی فیلم كەوتە بەر هزر 

كە بە دەنووكی مەلێكا هاواری دەكرد و با فڕاندی 

ئەو شەوەی كە كەون 

لەبەر باو وەیشوومەی قەدەرا دەلەرزی 

من تازە زمانی ئایندەم گۆش دەكرد 

من تازە پێكێكی زۆر خەستم 

لە خەنی كۆرپەما نۆش دەكرد 

5

فیل لە دوا جارا كە سەیری گۆشتی ڕانی خۆی دەكرد، 

 وەك ئەو دامێنە وابوو لە هەموو لایێكەوە بتەقێتەوە 

تیشكی ئاوێنە هەڵڕێژێ

ئەو مرۆڤانەی زۆر بچووك دەهاتنە بەرچاوی 

تا دەهات بچووك دەبوونەوە 

كە وردە وردە خوێنی جەستەی فیل چكی دەكرد 

مرۆڤەكان تا دەهات بچووك دەبوونەوە 

كە دوا قەترەی خوێنی ڕژایە سەر تاشە بەرد

مرۆڤەكان هێندە بچووك ببوونەوە 

لەبەرچاوی نەدەبینران 

سەرەنجام هێشتاكە فیل هەر مابوو 

دوا هەناسەی هەر نەدابوو 

كە مرۆڤەكان كۆتاییان هات

بەڵام فیل تا دەهات گەورەتر دەبوو 

جوانیی لە پیاسەكاندا

وەك نەی لە پەڕی كتێب هەڵدەڕژاو دەبوو بە هەڵم

وەك باران دەهاتە خوارەوە

ئەفسانەیەكی ئاویی بوو 

دڵۆپ دڵۆپ ئەفسوونی خۆی دادەگیرساند 

كەنار كەنار حیكمەتی خۆی دەبەشیەوە 

ئێستا لە دڵۆپە ئاوێكا سەیری تەرمی جوانیی دەكا

پەڕە ئاویەكانی ڕۆحی وەك مانگ دەدرەوشێتەوە

باشووكەیێكی ئاویی بوو 

حەزی لە تەلارە دێرینەكان  و لەتاقە بەرزەكان دەكرد

وایدەزانی ئاسمان شووشەیێكی شینە  و 

مانگیش ڕوومەتی فریشتە

كە ئەسكەندەر كانیاوەكانی پڕ بریسكەی شمشێر كرد

ئەو كاتە ئەو دڵۆپە ئاوێكی نێو ئاسمان  و زەوی بوو

خەمگینترین براوەو بەختەوەرترین دۆڕاو بوو

لەگەڵ بۆلیڤار لەسەر مێزی لاتین گۆرانییان دەگوت  و 

شەڕابی سەمەرقەندیان دەخواردەوە

هێشتا قسەی لەگەڵ میدیا نەكردبوو

مێرگێكی سەوز بوو هەمیشە بانگی پاییزی دەكرد 

پاییز.. پاییز

دەستێكی لە باكوور یەكێكی لە باشوور

ئەو كاتە فاتیمە لە ئاوەكانی خۆراوا 

هەڵدەڕژایە كەنارەكانی جوانیی

ئەو دڵی دابوو بە خۆرهەڵات

لەو ڕۆژەوە باخچەی كتێبەكانی بابل سووتا

مۆمە جوانەكانی نیپال 

لە پەرستگاكانی بووزا كوژانەوە

ئەو هەمیشە لە گۆرانییەكان دەگریاو 

لە گریان گۆرانیی دەگوت

لە جامی ئایدیادا شیری ماینی دەخواردەوە 

لە كوانووی خۆری خواوەندی هەڵدەمژی

كوختەكەی لەناو لەپی قەڵاو بیرازی ئۆڤیلیا بوو

هاواری زەینەفۆن ڕماندی

هەمیشە سەیری ئاسمان دەكا و 

شووشەی ئاییندە دەشكێنێ 

دەگەڕێتەوە ڕابردوو كە هێشتا 

دووكەڵی ئاگری موغەكانی لێ هەڵدەستا

هەزاران زریزەی ئەڤینی لە كووپەی دڵی داناوە

یادەوەرییەكانی كۆمەڵە مەرجانێكی ڕژاون 

لە باخچەی كچە ڕووت  و قووتەكانی كتێب

هەڵگری پەیامی جوانیییە 

لەناو كۆڵانە ناشیرینەكاندا

عەتری ئاگاهی بوو لە باڕەكانی ئۆدیسۆس 

دوای شەڕەكانی تەڕوادە

سادە وەك گیا شیلەییەكانی بنی دەریاو 

ئاڵۆز وەك گەمەی منداڵ

كە بۆ ڕنینی سێوی عەشق دەگەڕایەوە ناو كتێب

كە بۆ چنینی شیعر دەچوو 

سەفەری خۆی دەست پێ دەكرد

دۆستایەتی لەگەڵ برینی كۆن هەبوو

هەمیشە دەچووە ماڵی كچە تیرهاوێژەكانی قەفقاسان

هامڵێت بوو لە یەقینی ئاڵ

ئاوێكی تەنك بوو لەناو ڕووبارێ  لە مەحاڵ

خۆرئاوای قوڵینگەكان

هێشتا هەڵۆ بە یەكەم چاوترووكانێ 

ئاسمانی دانەگرتبوو

ڕموزنەی خەو لەنێو باڵی

باشووكەی قەڵا بەرزەكان نەمردبوو

كە دەستێكی نەرم  و نیان

ورتەیەكی فریشتەیی

ڕایتەكاندم لە خەوێكی نزيك مەرگی هەمیشەیی

كە سەیری باڵای سەرم كرد

دەستی پڕ میهری دایكم بوو

وتی زووكە

ئاسمان دیلی ڕەوە مەلێكی وەك بووكە

قوڵینگ وادێن تێدەپەڕن

سەفەرێكی دوورو درێژیان لەبەرە

گەروویان بە لاوكی كۆچ داغ كردووە

لەمێژە شەو لەنێو دەنووكیان مردووە

وتم ئۆخەی ئەوە قەتێی یەكەم ئەوینم پێكرا

كاشكێ  دەمزانی كە قەفتەی

خەنجەری ئەو زامە چۆن بوو؟

هەر لەوساوە هەناسەیەكم هەڵكێشا

هەناسەی برینی كۆن بوو

ڕێی سەخت  و دامێنی تژیان وەبیر هێنام

بازی كۆك و هەڵۆی زیخی 

نێو دەروونیان بەجێ هێنام

زۆر لەمێژە من سایەدی پەیامێكم

قوڵینگان ببینم بێنەوە

شاتەختی هامۆن جێ بێڵن

یا ئەو دەمانەی كۆچ دەكەن

بۆ ئەو ڕەوەزە شاخانەی بەدوای وێڵن

ئەوێستاكەش لە ژێر تاوە تیشكی خۆرا

چیا هەر دەڵێی شووشەیە

كەڤرەكان دەبریقێنەوەو

لەنێو چەما سەما دەكەن

دووكەڵكێشی سەربانەكان

ئاهی ساردی 

چیرۆكی بەر ئاگردووی شەو بەبا دەكەن

پەنجەرە یەك یەك دەبنەوە

داوێن خاڵ خاڵ لوتكەكان سپیی دەچنەوە

نەرمە بایەكیش هەڵدەكات

هەرچیم هەیە لە ناخەوە دەكۆڵێتەوە

قوڵینگەكان قوڵینگەكان

بۆ لە لای من قەرار ناگرن

هەمیشە حەزتان لە گەوەو هەڵەمووتی تووشی ڕێیە

ئێوەش وەك من بێ  حەوسەڵەن

لەگەڵ كۆچی هەر مەلێكا

ڕووبارێ  فرمێسكم پێیە

ئێوەش وەك من دەستی گراوی خۆ دەگرن

كە غەریبیش دەتانگرێ  سەر هەڵدەگرن؟

بۆ لەلای من ئۆقرە ناگرن

ئێوەش وەك من 

بۆ مەرگی ئەزیزان دەگرین شین دەگێڕن؟

تاولی و ڕەشماڵان تێك دەنێن؟

یا بۆ كۆچێكی یەكجاری چاو لێك دەنێن

خۆ من زیوی چاوی ئێوەم بە كلۆری

هیچ شتێكی ئەم سەر زەمینە نەداوە

هەتا ئێستاش شاپەڕی تاووسی ئێوەم

كردۆتە ئەوینبەندی خۆم

لەنێو پەراسووما ناوە

هەتا ئێستاش جێتان هه ر گلێنەی چاوە

مەڕۆن قوڵینگەكان مەڕۆن

ئێوە خەڵكی كام وڵاتن؟

ئاوا بەلەز كۆشكی خەیاڵم دەڕمێنن

نا نا مەڕۆن 

تا بۆ دواجار شەختەی تەنهاییم بشكێنن 

گورگ
1

وەكو ژەهری ئەستێرەمژ

وەكو شمشێری دوو تیغی بێ گوناه كوژ

وەلێ  ئاخ دەروونم نركەی دێ   و

نركەكوژ هەر زاڵە

وەلێ  ئاخ برینم هەر گەرمەو

تیماریش لە چڕنووكی داڵە 

2

موویان لێدێ ، من دڵنیام موویان لێدێ 

موویان لە سپێنەی چاوان دێ 

من دڵنیام موویان لە لەپ  و لێوان دێ . 

میــــوان

گوڵەكەم تاقە زێدو گراوی خۆم

لە پەنجەرەی دارینەوە 

زۆران شەو و ڕۆژ ڕابردن

زۆر میوانی خۆم بەڕێ كرد

بە چاوی پڕ فرمێسكەوە 

ماڵئاوایی خۆم لێكردن

گوڵەكەم تاقە زێد و گراوی خۆم

وا بخوور دادەگیرسێنم

میوانی من لە چیاوە دێن

لە درەخت  و گەڵاوە دێن

چیای خەون

خۆم لە لمی كەنار وەرداو پەنجەكانم تەڕ كردەوە

قەت ئەوەندە مەستی بۆنی خاك نەبووبووم

زەوی تامی ڕەگ و ڕیشەی 

برینی مێژووی لێدەهات

چرای بەختم هەڵدەگیرساو دەكوژایەوە

ئەستێرەی سەفەری سەختم لێ هەڵدەهات

ئەستێرەی بەختم كەوتە ژێر 

كەپكە شاخی خەمێكی قووڵ

تانە كەوتە سەر گلێنەی ئاواتی دوور

ئەی پاساری بەختەوەری 

لە دەروونی من غەریبی

بە بەرچاوما ڕادەبوری  و بەڵام هەمیشە تەریوی

لەمێژە ئەم سینە تەنگەم

خورپەی گەرمی لە دەماری خۆی نەدیوە

درەختی لێكدانەوەشم 

لە ژێر شەختەی ڕێ  تەزیوە

ئەی ڕووباری شەپۆل وردو هێمن ئەدگار

پەنجەرەی ڕێگەم بكەوە 

گەڵای سەر لقی درەختان

دەڕژێنە سەر سینەی بێدەنگ و خەفەتبار

گەر لە نهێنی دوا ڕێژگەی خۆت گەییبای

تەمی گیانی ئەو كەنارەت ئاوەها نەدەشووشتەوە

كۆچی دواییت لە سەرچاوەی خۆت نەدەكڕی و

هەمیشە گۆرانییت دەچڕی

كە هەوری لوتكە دەبینی دەڵێی ئۆخەی!

دیارە دەتوانم ئەم خاكە لە بەخششی خۆم ڕازی كەم

كە تەمی لوتكەش دەبینی دەڵێی ئۆخەی!

دیارە دەتوانم دووبارە

بگەڕێمەوە سەرپشتی ئەم خاكە جوان  و خەمبارە

من دەزانم ئەگەر هەور بێ  یا باران

بەفر بێ  یاخود تەمتومان

تۆ هەر وێنەی بەخششی خۆت دەنەخشێنی

كۆترێكی بۆ دیداری داهاتووی دوور دەگمێنی

بەڵام منی مرۆڤی ڕووت!

قەت لەگەڵ تاسەو ئاواتم نابم بە جووت

ترووسكەیێ  لە ئاسۆدا دەردەكەوێ   و دەرناكەوێ 

ئەویش ئاواتێكی دوورە، زۆر دەترسم

مەرگی خۆمی پێشكەوێ ! 

ئاسوودەیی

گەلێ  جار پەنجەی من لە بەفری كۆساران تەزیوە

زریانی ناوەختان هەناسەی بڕیوم

تەمی خەستی لوتكەو بناران

ڕێی داومە هەڵەمووتی سەخت  و

كەوڵە پێستی لەبەر دڕیوم

دۆڵایی ڕكی زۆر زنارو خەرەندان 

قەتماغەی كۆنە برین  و كولی

وەك كرۆسكی شاخان لەسینە ڕنیوم

بەڵام من ئاسوودەم ساڵانێكی دوورە

تاپڕی شكارم دەخوێنێ   و

ئاسكێ  نەكەوتۆتە بەرماشەی دەستم

كوكوختیش لە سیمای ماندووما 

ترس دای نەگرتووە و لە لانە نەجمیوە

كەس بە قەد چاوەی من سێرەی ساو نەداوە

بە قەد من تاوێرو تەلان  و هەورازی له بن پێی نەڕماوە

بەڵام زۆر دڵخۆشم تا ئێستا

مێرگی سەوزو پڕی هیچ نسێ   و بنارێ 

لە سایەی ئەوینم 

كەڵێ  خوێنی بەسەر گلیا دانەڕژاوە

ئەوەی من دەیپێكم لە دوورڕا دەیناسم

هاتووە برووسكم لە چاوان بڵندكا

بۆی بلوێ  هەڵۆی نێو هەناوم گڕدەدا

ئەوەی من دەمەوێ  چەم و شاخی لەسەر گاڵە دەم

زۆر ڕاوچی وەك منی پێكاوە

گەلێ  جار درەختم لە سووتانا دیوە

گۆڕم بۆ پیاوی ڕەند لێداوە

ڕێی سەختم لە ئەشكم بڕیوە

چوومەتە سەرخۆشی عاشقان 

لە باتی ماتەم و بێدەنگی

ئاگرم لە پەندور بەرداوەو گۆرانییم چڕیوە

بەڵام هەر چەند جارێ  هەڵۆیێ  دەبینم

پێدەكرێ   و شەڵاڵی خوێن دەبێ 

پڵنگی دەروونم سڕ دەبێ  لە تاوان

چی بەربەستی ژینە چۆك دەدا

لە بەرامبەر ئەم فرمێسكە گەشەی دەگڵپێ  لە چاوان

ئازارستان

هەر سپێدەیەك ڕادەبم 

دەمارێ  لە ئەژنۆم دەپسێ 

هەر نیوەڕۆیێ  ڕەت دەبێ  

تەڵێ  لە بڕبڕەی پشتم 

بەناچار ورد و خاش دەبێ 

هەر ئێوارەیێ  تار دەبێ  بە هەواڵێ  

چەمێ  لە لەشم ئاڵ دەبێ 

هەر سپێدەیەك ڕادەبم 

جگەرگۆشەیێكم لەشی 

پڕ لە پەنجەرەی ئاڵ بووە

هەر نیوەڕۆیێ  رەت دەبێ  هاوسێیێكم 

لە پرسەی ئازیزێكی دانیشتووە

هەر ئێوارەیێ  تار دەبێ  كوژرانی دۆستێ  دەبیستم

هەر سپێدەیەك ڕادەبم 

گەڵایێ  لە خەونی پاكم دەوەرێ 

هەر نیوەڕۆیێ  ڕەت دەبێ  

كتێبێكی خۆشەویستم لێ  ون دەبێ 

هەر ئێوارەیێ  تار دەبێ  

قەڵەمێكی باڵابەرزم شەهید دەبێ 

هەر سپێدەیەك ڕادەبم 

كارە خەمێ  شارەكەی من ڕادەژەنێ 

هەر نیوەڕۆیێ  ڕەتدەبێ  

ئەشقیایێ  كەڕەنای مەرگ دەژەنێ 

هەر ئێوارەیێ  تار دەبێ  تیرەمارێ  

ژەهری ڕەشی خۆی دەڕێژێ 

ناچارم ناچار 

یا دەستم بخەمە بەر ئەژنۆی زەمەن

یا بچمەوە نێو ئەو كونجەی 

پێكەكانی فێری پێكەنینم دەكەن 

بیــابـــان

خەم بەسەر خاك  و خۆڵەوە

تەم بەسەر وەردی مس ئاسای 

نێو بیابانی چۆڵەوە

تەنها تاقە مەلێكی دوور بەسەر خوێنمەوە دەخوێنێ 

گەرمای دۆزەخ، كەڵبەی لەگۆشتم گیر كردووە

نێڵەی ئاگر برینی من دەلێستەوە

زۆر لەمێژە خوڕەی چیا، لەنێو دڵی من مردووە

مەلی گیانم باشووكەیەكە،لە كەڕنەك هەڵدەكڕوزێ 

تەمتومانی هەورە تریشقە 

هەواڵی تازەنەمانی میری زەمانم بۆ دێنێ 

نەسێبەرێ  بەدی دەكەی 

نە پەنایێ  دیارە بۆ سێبەر

وەڕسی ئەم بیابانە 

هۆنراوەیێكی مەزنە لە لم و چەو هەڵكێشراوە

لە پسدانی ئاگراوی تۆزو بادا لە دایكەبێ 

لە گەڵ ئازارو شكانەوەی دەروونم 

بەرد دەجمێ  و چیا دەهەژێ 

با بۆ دارستان  و جەنگەڵی دەڵێتەوە

سەراب بۆ زەوی ئاگری دەگێڕتەوە

من دەبمە سوارێكی نێو تۆزێ  غوربەت 

ئۆدیسۆس ئاسا دەگەڕێمەوە ئەو شارەی 

هیچ كەسێ  نامناسێتەوە

ئەوە نەبێ  مەزنترم 

لەو سوارانەی كلیلی خودایان پێیەو

داستانی دۆزەخ بۆ خەڵك 

دەكەنە پەینی چیایی

لە ئاستانەی مێژوودا 

بەسەر بەرزترین پەیژە دەوەستم

چی دۆزەخ  و خەفەت هەیە 

بۆ من پەنجەرەیەكە لە ئاو 

چاوی مرواری ئەو ماسییەی تیا دەبینم

كە جوانترە لە تەمەنی هەزار ساڵە و 

لە بەژنی درێژی خۆشی

لەو دەستەی لەژێر تەنووری 

بوردەگیدا پاڵ دەكەوێ 

لەو هەتاوەی لە پاش بارانێكی تووڕە

وەكو كۆرپەیەكی ساوا، لە دایكە بێ  و دەردەكەوێ 

بیابانە هەمیشە بیابان

ڕێگایەكی داخراوە، مەرگاوێزە

وەكو ئەكتەرێ دەوری بێدەوری دەگێڕم

وەكو ئەو سەرە مەزنانەی 

بەسەر كتێبەوە بەندن وەكو ئەو سوارە مەستانەی 

ساتێ  مردوون ساتێ  خەیامێكی ڕەندن

هەموو شتێ  لەم لمەدا ڕوودەچێت  و دەتوێتەوە

تەنها لوولاقی تەقەلڵام نەبێ 

لەژیر چەوەوە لێدەداو دادەخورپێ 

گەورەترین برووسكەو هەورە تریشقەی ئەم دنیایە

دەبێتە كۆتری ترس  و 

لەسەر شانم هەڵدەكورمێ 

كەنارەكان تەی دەكەم هەمووی 

هەر كەناری زیخەو بەردی داغە 

كە بیابان لە باتی پشی گەرم هەڵیاندەمژێ 

دراكۆڵایە بەبێ  وەستان و دوودڵی 

نزمترین شەپۆلی ئەم لمە

بەرزترین ترۆپكی خوێنم دەمژێ 

ئەمە سووڕانەوەی ژیانە، یا بە مردن لە خاچدانە

كەناچەیێ  دیارنییە، بەسەر سەرمەوە بسووڕێ   و 

ئایەتی شیعرەكانی من لەبەر بكاو 

بگەڕێتەوە لێواران

هەژارێكیش دیار نییە،قەڵای ماندوو بوونم ببا و

بیكا بە مەقسەڵەی برسیەتی ئێواران

ئەمانە هەمووی ئاگری ڕقی منە، 

شكایەتی خوێنمە، شكایەتی ئومێدمە.

دەنگی هەناسەم مژدەیە بۆ ئەو بێ دەنگییەی 

لە دەروونی خۆتت شاردۆتەوە

جوولانەوەم دەستێكە بۆ تەكاندانت 

خەونێكە بۆ ئەو خەوەی 

كە هەزار ساڵە هەڵدەكشێ  و ناڕەوێتەوە

تۆش ئەی گیانە سەركێش  وتەمە چڕەكەی سەرشانم

گەردوونمان پێكەوە بەندەوبەڵام ویستمان زیندووە

سیمرغی خوری تەورێزە

بەسەر شان  و ملی مەولانای دڵمانا هەڵاتووە

خوێنم هەر دەبێ  بە مەلێ  

چاو سوور بكا لە گریاندا

باسی تەختی میرایەتی گیانم بكا 

بەسەر خۆڵی بیابانا

هاكا هەموو شتێ  سەنگی خۆی لە دەست داو 

ئاگر بەربێتەوە ڕەنگەكان

پێكی چاوم بخۆمەوە

ئەوسا دەچمە دوا سنووری مەلەكوتی ئەو فەزایە

چ شتێ  لە بینایی ئێستای تەمەنم سافترە

ئەسپی سپیی ئەو ئەشقەی من بڕوانە

چۆتە سەر كام كەپكە شاخی بەرزی مێژوو

وەكو ئەو ئاسكە كەسكەی، لەنێو رەوەزێكی سەوزا

هەڵیدەنە ناو سەحرایێ 

گۆرانیی بۆ بێچووەكانی خۆی بچڕێت و

شێت بێ  لە حەسرەت چیایێ 

بیابانە هەمیشە بیابان

لە من نێچیر لەویش راوە!

هەموو شتێ  چاوەڕوانی مەلە دەكا 

لە دەراوی ڕایەكانم 

من دوو باڵم

نیوەی دڵم بنیات  و ئەشق و ئەوین و سەرخۆشییە

نیوەكەی ترم رمان و ئاژاوەو خەفەت نۆشییە

لەناو شەوی بیابانا لەگەڵ ئەم گەردوونە تاڵە

هەموو شتێ  لە بوونی من ناڕازییە

بالیەی شێتانەیە و ترووسكەی شمشێربازییە

من دوو باڵم

باڵێكم لەشی ناسكی بەر مانگەشەوی كچێكە 

شەهوەت دڵی لێسەندووە

باڵێكیشم كافووری بیابانێكی شەهوەت كوژە

نەخشەی فڕینی یەكجاری 

لە ڕیشی خۆی هەڵكەندووە

ئەی بازرقەی دەروونی من تۆ دامركانت بۆ نییە

كێ  دەزانێ  من لە كام ترووسكەی ئازارا لەناو دەچم 

لە كوێی مەرزی بەرگەگرتن لەدایكەبم؟

چۆن لە پۆپەی چیای شێتیم وەخوار كەوتم؟

ئەو كاتانەی هەموو پۆلیەی 

گەشی برین دادەمركێن

دەبنە خۆڵەمێشی بەرپێت

لمی بیابان دەتوێتەوە و گیابەند دەڕوێ 

منیش دەكەومە نێو چەقی 

ملیۆنەها ئارەزووی شێت

خەنجەری لوولاقم لە كاڵانی

ئەم بیابانە دەردەكێشم

بەناو پانتایی رادەكێشم، پەنجەرەی بوون 

دەخەمە سەر گازەرەی پشت

سەیری خەونەكانم دەكەم 

دڵم دەگری و دەتوێتەوە

وەكو سمۆرە زیتەكان بە بەرچاوم رادەبوورن، 

تۆزێ  خۆم لە بیردەكەم

لەم دونیایە كە تاوانی وەكو بەلەمێكی پیرۆز 

بە بەرچاوان دەخولێتەوە

ئەوسا كێ  دەزانێ  كە من لە بیابانا تەنهام  و

لە تەنهایی دەبمە شای غەریب  و نادیارەكان

شمشێرەكەم وەڕسییە 

لە بەرجەستەی خۆمی دەدەم

تەختەكەم برینی لەشە 

تاجەكەم سەركێشی گیانە دەبریقێتەوە

تاوانكاریش ئەو مەسیحە ڕۆح پاكەیە 

لە تابووت دەریدەهێنم

لە خاچ  و میخكۆیی شەوانی 

پڕ نووری خۆمی دەدەم

ئەی خوای ئەم بیابانە چۆلە 

كە چۆڵترە لە گۆڕستان

كە چۆڵترە لە ساتی دوای دەست لێكبەردان

گەرمترە لە مەودای نێوان، دوو سینەی ئەوینداران

ساردترە لە ژەهری قسە كە دەڕژێتە 

ناو درەختی بەهرەداران

ئێستاكە سەرم تۆپێكە 

لە مەیدانی مەرگ دەخولێتەوە

برومیتۆس منم، بەڵام ئاگرم نەدزیوە

بیابانیش ئەو دڕندەیە 

كە داڵی تیژ و گەردەلوول

لە هەست  و سینەم گیردەكاو 

خوێنم دەخواو دەخواتەوە

من قەرەجی چۆڵنشینی ئەم هەوارەم 

جوانترین گۆرانیی  و بالۆرەی خۆی دەبێژم

جوانترین شیعری خۆم لە گۆڕی 

خەفەتی مێژوو دەنێژم

باسی مردنی خۆم دەكەم بۆ زیندووێتیم

هەموو شتێ  لەم بیابانە گۆڵەسەگە

لە قاوغی نێو كپییدا لە خاچدراوە

من  و بەردو خاك  و خۆڵ  و كرمی ناو خۆڵ

دیلن بە دەستی مەداری 

یەك گەردیلەو یەك مۆلكیۆڵ

من  و شیعرو مەزنی و شاو هەژارو دۆم

من  و خۆم، هەر بە تەنها 

یەك یاسا دەمانخاتە دەمی خنكان

دەمانخاتە ناو مەلەوانی قوڕ و چۆم

دەبقیژێنە ئەی وێژدانی 

مەلاوی ئارەزووی پاكان

ئەم بیابانە لە زمانی هیچمان ناگا

ئەم بیابانە شەوی درێژی ژیانە!

لە پانتایی ئەم بیابانە ترسبارەدا وەستاوم

وەكو ئەوەی كە بیەوێ  بەر لە با بگرێ 

گوێ  بۆ گۆرانیی خنكان ڕادێرێ 

یا بەلەمێك رەنگ بكا نغرۆ دەبێ 

یا لە هەوادا باز بداو 

لە چەقی ئاسمان بوەستێ 

لەتاو هاودەمێ  باڵ بگرێ 

وەكو ئەوەی عاشقی ڕۆژ بێ  شەو بمرێ 

ئاوەها من لەناو دڵمدا پیر بوویم  و 

تەمەنم بەسەردەچێ 

لە پانتایی ئەم بیابانە ترسبارەدا وەستاوم

لێوەكانم گیای تێنوێتیان لێ ڕوواوە

چاوم ئاوەدانی مەرگباری لێنیشتووە 

پێیەكانم مووی شەكەتیان لێهاتووە

چۆڵیی هەستم دەسڕێتەوە

ئاوەها من دەگەڕێمەوە پسدانی 

ئەم سروشتە ماڵیخوڵیایە

ئەو سروشتەی منی زۆر بە سەختی هێناو

زۆر سووك و هەرزانم دەكڕێتەوە

دەگەڕێمەوە یەكەم زیڕەی لە دایك بوون

ئەی سەرابی مەرگ، ئەی چەوی داغ

ئاسۆی ئەم ئێوارە بگرەو مەهێڵە چیتر ئاوابێ 

با هەر لەشت خوێناوی بێ 

كەزی ئەم خۆرەتاوە ڕاكێشەو با بێتەوە

مەلەكان بانگ كەوە 

با دووبارە گۆرانیی تەنهایی بچڕن

من بێزارم لە ئاوابوون

بێزارم لە ڕۆژ بە سەر چوون

من بێزارم لە هەزار جار مردن 

هەر بۆ ساتێ  لە دایك بوون

گۆڕانێ  لە خوێنی مندا هەڵبهێنجە 

ئەم كەونە سەرەوژوور كاتەوە بۆ ترۆپك

شەفەقێ  لەسەرم گیركە 

تاریكایی ئەم زەمینە كوڕكاتەوە

دێوەزمەی ڕاسكۆلینكۆف ی ناو دڵم بێتە سەرچۆك

لەشم بۆتە دوو كەرتەوە

كەرتێكی كێڵگەی وەرداوی نێو لمی هاری بیابانە

كەرتەكەی تریش هەست و نەستە، خۆرو خەونە

سندوقی مەرگ و خەفەتی كەونە

من ئێستا نیوەم بیابانە

نیوەكەی ترم بە گۆرانیی و گوڵی لۆتس ئاوەدانە

من باڵندەی ئەفسانەییم ڕاستیم لەنێو باڵم ناوە

من نەبوونم هەبوونم لە دڵم ناوە

ئەی )وانی( نێو لمی بیابان

وەرە باسی گیابەندو ڕەزی سەوزو سوورم بۆ بكە

باسی جەنگەڵم بۆ بكە، گەڵای ئارامم ڕزیوە

من بێزارم لەو سیمایە 

كە وەك مردووی هەڵوەریوە

ئەی بیابانی ئاوەدان بە سەرابی شین

تۆ لە وەڕسی چنراوی

یا لە داوی درێژی مەرگ؟

كێ  دەتوانێ  لە خواركەوتنا 

بگا بە ناو سێرەی ئاسمان

لە سەركەوتنیشا بگا بە ناخی زەوی؟

كێ  دەتوانێ  وەك من نەرم و بێ  بەرد ئاسا 

ڕەق بێ  وەك ڕوومەتی مناڵ  و دڵ ئاسا

حەزم لێیە بەر لە مردن 

پەی بە ماهیەتی خۆم ببەم

وێڕای مەلە جوانەكانی )عەتار( كەوم

پرسیار بۆ خاتوو هودهودی خۆم بەرم

ئای چەند سەختە، 

چەند گرانە، ژاڵەیە ژەهری هەلایە

بۆنی شەڕو پرسەی مەرگ  و شیعری لێدێ 

ئەسپی خۆم تاو دەدەم 

چەند بچمە نێو ناخی ئەم زەویە خێواوە

ئەوەندە مەست دەبم

تا تووشی شاژنی هەست دەبم

من دەبێ  بگەمە دەریایێ 

ئاوازی خەمی خۆم بكەمە بارانی سەحرایێ 

مۆری ئەو برینەم دەدەم لە قژی تۆ

دەیدەم لە بەردی گەرم، خاك  و خۆڵ

سەرابێ  ناو دونیای چۆڵ  و هۆڵ

لەشی من دوو لەتە 

لەتێكیان هەر شەوەو ماتەمی  و سێبەرە

مانگ گیران، ڕۆژگیران، بۆ كاروان ڕێبەرە

لەتێكیان هەر ڕۆژەو ئاهەنگ و هۆنراوە

باران  و گوڵەگەنم  و كوێستان  و هەتاوە. 


